
Жұмыстың өзектілігі.  Азаматтардың қауіпсіздігін қамтамасыз ету мемлекет 

үшін маңызды тапсырма болып табылады. Алайда әлемде және елімізде отбасылық 

зорлық-зомбылық, ұрлық, қару-жарақпен шабуыл жасау, терроризм, әлеуметтік 

сипаттағы төтенше жағдайлардың алдын алу өткір проблема ретінде тиімді 

шешімдерді талап етеді. Әсіресе балаларға және әйелдерге қатысты зорлық-

зомбылық бойынша статистикалар соңғы жылдары артуда. Әлемдегі пандемия 

COVID-19 кезінде бұндай оқиғалардың саны артқандығы белгілі болып отыр. БҰҰ 

хабарлауынша 300 млн ға жуық 2-4 жас аралығындағы бүлдіршіндер зорлық-

зомбылыққа ұшырайды. Тек 2017 жылы 18 жасқа дейінгі 40 150 балалар осы 

себептен қаза тапқан. Қазақстан ЮНИСЕФ деректері бойынша оқушылардың  44% 

мектептегі зорлық-зомбылыққа ұшыраған және 24% оқушы өзге балаларға зорлық-

зомбылық әрекеттерін жасаған. Сонымен қатар 13-15 жас аралығындағы 150 млн 

жасөспірім мектеп аумағында зорлық-зомбылыққа ұшырағанын хабарлайды. 

Әйелдерге қатысты зорлық-зомбылық бойынша қоғам белсенділері дабыл 

қағуда. 13 мемлекетте өткізілген сауалнама барысында әр екінші әйел өзі немесе 

жақынының тұрмыстық зорлық зомбылықтың құрбаны болғандығы анықталды.  

2020 жылы ҚР реформалары және стратегиялық басқару агенттігінің ұлттық 

статистикалық бюросы ұсынған ақпарат бойынша 2020 жылы 63 447 оқиға және 

2021 жылы 61 464 әйелдерге қатысты тұрмыстық зорлық зомбылық оқиғасы 

тіркелген.   

ҚР ІІМ есебі бойынша 2020 жылы 163 226, 2021 жыл 157 884, ал 2022 жылдың 

10 айында 140 592 қылмыстық заң бұзушылық: 53 386 ұрлық , 417 зорлық, 2044 

бұзақылық және т.б. тіркелген. 2021 жылдың бірінші жартысында елімізде 

экстремизим және терроризммен байланысты 139 құқық бұзушылық анықталды.  

Ал әлемде жылына 250 000 адам қару-жарақ себебінен қаза табады.  

Әлем бойынша және еліміздегі статистка бюролары ұсынған нәтижелерге 

сүйенсек, қару-жарақ, жасөспірімдер арасындағы және әйелдерге қатысты зорлық-

зомбылық,  әлімжеттік пен ұрлық, азаматтардың мүліктеріне зиян келтіру және т.б. 

әлеуметтік сипаттағы төтенше оқиғалардың саны кезек күттірмес проблеманың бар 

екендігін көрсетіп, қауіпсіздікті қаматамсыз етуге бағытталған тиімді шешімдердің 

қажет екендігіне нұсқайды.  



Бүгінгі күнде автоматтандырылған технологиялар күнделікті адам өмірінің 

ажырамас бөлігіне айналып отыр. АТ-ды тағы бір қолдану бағыты ретінде 

қоғамдық орындарда қауіпті оқиғалардың белгілерін анықтау және қырағылықты 

сақтай отырып, азаматтардың қауіпсіздігін қамтамасыз етуді айтуға болады. 

Автономды бақылау жүйелерін зерттеу бірінші кезекте оқиғаларды анықтау үшін 

компьютерлік көрумен тығыз байланысты. Акустикалық мониторинг жүйелерін 

жабық телекөрсету жүйелерімен (CCTV) біріктіру, әрекеттерді тану 

эффективтілігін арттырып, қосымша мәліметтер көзімен қамтамасыз етер еді. 

Мамандар 90%-ға жуық физикалық агрессияның алдында айқай, дөрекі 

сөздер және т.б. түріндегі вербалды агрессияның болатындығын айтады. Яғни 

аудиомәліметтер арқылы төтенше оқиға туралы құнды ақпараттар мен деректерді 

алуға болады. Тиісінше, автоматтандырылған аудиосараптау жүйелері, нақты 

уақыт режимінде жұмыс істей отырып, төтенше оқиғаларды анықтау, алдын-алу, 

тергеу мақсатында қолданылады.  

Қазіргі кезде қауіпсіздікті қамтамасыз ету үшін бейнебақылау жүйелері 

кеңінен қолданылады. Алайда, бейнебақылау жүйелері кейбір кемшіліктеріне 

байланысты қауіпсіздікті толықтай қамтамасыз ете алмайды. Мысалы, түнгі 

уақытта жарықтандыру жүйелерімен жабдықталмаған аумақтарда бейнебақылау 

жүйелерін қолдану мүмкін емес. Ал экономикалық тұрғыдан аудиоға негізделген 

жүйелердің қызмет көрсету шығыны, құрылғылар мен құраушы бөлшектерінің 

құны бейнебақылау жүйелерімен салыстырғанда аз болады. Сонымен қатар, 

қауіпсіздікті қамтамасыз ету жүйелері нақты уақыт режимінде жұмыс 

істейтіндіктен, аудио мәліметтер көлемі бейне жазбалармен салыстырғанда аз 

болады. Тиісінше, өткізу жолағына қойылатын техникалық талаптарды жеңілдейді. 

Ал жазба жүргізетін құрылғы ретінде акустикалық сенорлар немесе микрофондар, 

тіпті смартфондарды да пайдалануға болады. Аудио мәліметтерге негізделген 

жүйелердің  аталған артықшылықтары, мұндай жүйелердің қауіпсіздікті 

қамтамасыз ету саласында да сұранысқа ие екендігін көрсетеді. Бұл  өз кезегінде 

нақты уақыт режимінде төтенше оқиғаларды аудио мәліметтер негізінде анықтауға 

арналған автоматтандырылған жүйелерді зерттеудің өзекті екендігін айқындайды.  

Диссертациялық жұмыстың тақырыбы бойынша жүргізілетін зерттеулердің 

саны жыл сайын артуда. Аудиосигналдар негізінде төтенше оқиғаларды терең 

оқыту әдістерін қолдану арқылы анықтау, классификациялау зерттеушілердің 

ерекше ықыласын аудартып отыр. Себебі дәл қазіргі кезең машиналық оқытудың 

үш техникалық қозғаушы күштері толық болуы есебінен, көптеген зерттеу 

жұмыстарының арқауы болуда: өнімділігі жоғары қондырғы; интернеттің дамуы 

себебінен мәліметтер жиынтығы және тесттердің жеткілікті болуы; алгоритмдік 

жетістіктер. Мысалы, түрлі семинарлар ұйымдастырылып қойылған тапсырмалар 

бойынша қатысушыларға өз шешімдерін ұсынуға және тестілеуге мүмкіндік 

беріледі. Солардың ішінде ең белгілілерінің бірі DCASE challenge-ді атауға болады. 

Іс-шарада классификациялау және анықтау бойынша дыбысқа байланысты 

тапсырмалардың алуан түрлерін қарастыру мақсатында, тапсырмалар мен 



мәліметтер жинағын жаңарта отырып, әр жыл сайын өткізіледі. Аталған 

тапсырмалардың арасында дыбыстық оқиғалар мен олардың орнын анықтау, 

дыбысты белгілеу,  қоршаған орта дыбыстарының сараптамасы, акустикалық 

оқиғалардың классификациясы, сонымен қатар сирек кездесетін дыбыстық 

оқиғаларды анықтау сияқты тапсырмаларды кездестіруге болады. Алайда мұндай 

семинарларда ұсынылатын тапсырмалар нақты төтенше оқиғаларды анықтауға 

бағытталмағандықтан, төтенше оқиғаларды неғұрлым кең сипаттайтын аудио 

мәліметтер жинағы жасалмаған. Ал өзге зерттеушілердің жұмыс нәтижелері тек 

аздаған класстар санымен шектеледі. Сондықтан аудиосигналдарды өңдеу негізінде 

төтенше оқиғаларды бірнеше класстар анықтауға арналған жүйелер зерттеуді талап 

етеді. 

Зерттеу пәні – төтенше оқиғаларды анықтау үшін аудиосигналдарға 

сараптама жүргізу және аудио мәліметтерді алдын-ала өңдеу, нейрондық желі 

архитектуралары мен алгоритмдері.  

Жұмыстың мақсаты - нақты уақыт режимінде жұмыс істей отырып, 

аудиосигнал импульстары негізінде төтенше оқиғаны анықтауға және 

классификациялауға арналған, нақтылығы жоғары модельді құру.  

Зерттеудің міндеттері. Зерттеу жұмысының мақсатына жету үшін 

төмендегідей тапсырмалар қойылды: 

- Аудиосараптама негізінде төтенше оқиғаны анықтауға арналған аудио 

мәліметтерді өңдеу әдістері мен модельдеріне салыстырмалы талдау жүргізу. 

- Аудиосигналдар негізінде төтенше оқиғаны анықтауға арналған модельді 

оқытуға қолданылатын аудио мәліметтер жинағын (датасет) жасау. 

- Аудиосигнал импульстары негізінде төтенше оқиғаларды анықтауға және 

мультиклассификация тапсырмасын орындауға арналған терең оқыту 

моделін құру. 

- Құрылған модельді тестілеу және бағалау. 

Зерттеу әдістері. Зерттеу жұмысында қойылған тапсырмаларды орындау 

үшін машиналық оқыту, аудиосигналдарды цифрлық өңдеу, аудио мәліметтерді 

жазудың акустикалық әдісі қолданылды.  

Зерттеу объектісі. Аудиосигналдар. 

Зерттеу жұмысының ғылыми жаңалығы мен маңыздылығы. Төтенше 

оқиғалар класстары бойынша жинақталған мәліметтер жиынтығын қолдана отырып 

оқытылған, нақты уақыт режимінде жұмыс істеуге бағытталған, төтенше 

оқиғаларды аудиосигнал импульстары негізінде жоғары нақтылықпен анықтап, 

мультиклассификация тапсырмасын орындайтын, аудиомәліметтерді өңдеуге 

арналған CNN-BiLSTM комбинацияланған нейрондық желі архитектурасы 

жасалды. CNN-BiLSTM комбинациясын пайдалану арқылы оқытылатын 

параметрлер санын арттыру арқылы модельдің сенімділігі артты.  

Зерттеудің практикалық маңыздылығы. Ұсынылған модель темір жол, 

әуе, көлік бекеттерінде, сауда-ойын сауық орталықтарында, білім беру 

мекемелерінде, тұрғын үй кешендерінде және т.б қоғамдық орындар мен 



инфрақұрылымдарда аудиосигналдарды  өңдеу негізінде төтенше оқиғалардың 

сегіз класын анықтап, тиісті мекемелерге алдын-алу туралы хабар береді.  

Алынған нәтижелердің ғылым мен технологияның дамуына әсері. 

Зерттеу жұмысы барысында алынған мәліметтер жиынтығы мен нәтижелерді  

аудиосигналдар  негізінде төтенше оқиғаларды анықтау бойынша зерттеу жұмысын 

жүргізуде, мәліметтерді жинақтау және алдын ала өңдеу, нейрондық желі 

модельдерін таңдау және оқыту барысында, әдістемелік нұсқаулық ретінде өзге 

зерттеушілер пайдалана алады. 

Диссертациялық жұмыс бойынша  алынған нәтижелер негізінде дайындалған 

автореферат «Қазақстан Республикасы ІІМ М.Есболатов атындағы Алматы 

академиясының» оқу үрдісіне енгізілді. 
Автордың жеке үлесі. Диссертациялық ғылыми зерттеу жұмысындағы 

барлық нәтижелерді автордың өзі алды. Зерттеудің мақсатына жетудегі қойылған 

тапсырмаларды бекіту, зерттеу әдістерін талдау және ұсынылған жүйені енгізу, 

ғылыми зерттеудің нәтижелерін талдау автор, оның ғылыми жетекшісі және 

шетелдік ғылыми кеңесшісінің бағыт-бағдарымен бірге орындалды. Зерттеу 

жұмыстары барысында пайдаланылған өзге зерттеушілердің нәтижелеріне тиісті 

әдебиеттерге сілтемелер қойылды.  

Зерттеу жұмысының басқа ғылыми-зерттеу жұмыстарымен 

байланысы. Зерттеу жұмысының тақырыбы бойынша  2022-2024 жылдарға 

арналған «Жас ғалым» жобасы бойынша жас ғалымдардың зерттеулерін 

гранттық қаржыландыру бойынша «АР149715555 Машиналық оқыту әдістерін 

қолдану арқылы нақты уақыт режимінде ғимарат ішіндегі қауіпсіздікті 

қамтамасыз ету жүйесін жобалау және енгізу» жобасы орындалуда. 

Қорғауға шығарылатын нәтижелер.  

1. Төтенше оқиғаларды сипаттайтын сегіз түрлі класс бойынша мәліметтер 

жиынтығы. 

2. Аудио мәліметтерді өңдеу негізінде, төтенше оқиғаларды сегіз түрлі 

класс бойынша анықтайтын моделі.  

3. Төтенше оқиғаларды аудио сигнал негізінде анықтау нақтылығын 

арттыруға мүмкіндік беретін CNN-BiLSTM комбинацияланған 

нейрондық желі архитектурасы.  

 Жарияланымдар. Зерттеу жұмысының нәтижелері бойынша 8 ғылыми 

мақала, Scopus деректер базасына енетін нөлдік емес импакт-факторы бар 

халықаралық рецензияланатын ғылыми журналдарда 2 мақала (процентиль 79%, 

31%), Scopus деректер базасына енетін конференцияларда 2 мақала, ҚР Ғылым 

және жоғары білім министрлігінің Ғылым және жоғары білім саласындағы 

сапаны қамтамасыз ету комитеті ұсынған басылымдарда 3 мақала, басқа 

халықаралық конференцияларда 1 мақала жарияланды. 

Зерттеу жұмысының нәтижелерін апробациялау. Диссертациялық 

зерттеу жұмысының негізгі нәтижелері Қ. И. Сәтбаев атындағы ҚазҰТЗУ 



(Қазақстан, Алматы) "Радиотехника, электроника және ғарыштық 

технологиялар" кафедрасының семинарларында баяндалып, талқыланды; 

"Сәтбаев оқулары-2020" халықаралық ғылыми-практикалық конференциясы, 

Satbayev University, (ҚР, Алматы, 2020); 2020 8th International Conference on 

Information Technology and Multimedia (ICIMU) – IEEE, (Selangor, Malaysia 2020); 

13th International Conference, ICCCI 2021, (Kallithea, Rhodes, Greece, 2021) 

ұсынылып, нәтижелер Springer International Publishing, 2021 баспасында 

жарияланды.  

Диссертациялық жұмыстың құрылымы мен көлемі. Диссертациялық 

жұмыс кіріспеден, 4 бөлімнен, қорытындыдан, пайдаланылған әдебиеттер 

тізімінен тұрады. Жұмыстың жалпы көлемі 104 беттен, 56 суреттен, 6 кестеден, 

пайдаланылған әдебиеттер тізімі 99 атаудан тұрады. 
 

 


